
Efni: Umsögn um drög að þingsályktunartillögu um aðgerðaáætlun í geðheilbrigðismálum 

2023-2027 

Fagdeild sálfræðinga við skóla innan Sálfræðingafélags Íslands (FSS)  fagnar 

þingsályktunartillögu um aðgerðaáætlun í geðheilbrigðismálum 2023-2027.  

Sérstaklega ber að fagna stefnu og markmiði stjórnvalda um að geðrækt, forvarnir og 

snemmtæk úrræði verði grundvöllur geðheilbrigðis einstaklinga og að innleiðingu verði lokið 

á grundvallarþáttum aðgerðaáætlunar um geðræktarstarf, forvarnir og stuðning við börn og 

ungmenni í leik-, grunn- og framhaldsskólum. 

Geðrækt og forvarnir eiga við alla ævina en sérstaklega er brýnt að styrkja stoðir 

geðheilsunnar í æsku þar sem helmingur allra geðraskana er þegar kominn fram fyrir 

fimmtán ára aldur.  

Í skólum má ná til langflestra eða allra barna og ungmenna, eftir því hvaða skólastig um er 

rætt, og því mikilvægur vettvangur þegar litið er til geðræktar, forvarna og snemmtækra 

úrræða. Sálfræðingar starfa á öllum skólastigum og gegna mikilvægu hlutverki í 

geðræktarstarfi, forvörnum og snemmtækum úrræðum.  

 

FSS bendir á mikilvægi sálfræðinga við skóla og skólaþjónustunnar í heild í þjónustu við börn 

og ungmenni og undirstrikar nauðsyn þess að öflugt samstarf séu milli allra hlutaðeigandi 

aðila um þær aðgerðir sem snúa að börnum í skólum.  

 

Í aðgerð 1.A.2. um geðrækt og forvarnir barna á grunnskólaaldri er tilgreint að þróa eigi 

hlutverk og samstarf heilsugæslu við skóla og félagsþjónustu. Hvergi er minnst á 

skólaþjónustu sveitarfélaga og fagfólk innan hennar raða. Innan skólaþjónustunnar býr mikil 

sérfræðiþekking og reynsla sem snýr að geðrækt, forvörnum og snemmtækum úrræðum.  



   
 

Mikilvægt er að byggja á gagnreyndum aðferðum og tryggja þverfaglega samvinnu og sinna 

sálfræðingar og annað fagfólk skólaþjónustu margvíslegum verkefnum á þessum sviðum. FSS 

hvetur til samráðs og samstarfs við skólaþjónustu þegar kemur að geðrækt og forvörnum 

barna á grunnskólaaldri.  

Í aðgerð 1.A.3. er lagt upp með að velja og innleiða gagnreynda nálgun í geðrækt og 

almennum forvörnum í efstu bekkjum grunnskóla. FSS fagnar áherslu á gagnreynda nálgun í 

geðrækt og almennum forvörnum en bendir jafnframt á mikilvægi þess að innleiða 

gagnreynda nálgun í geðrækt og kennslu í félags- og tilfinningafærni á öllum skólastigum. 

Bent er á markmið þessarar áætlunar um að ljúka innleiðingu aðgerðaáætlunar um 

geðræktarstarf, forvarnir og stuðning við börn og ungmenni í leik-, grunn- og 

framhaldsskólum sem felur í sér geðræktarkennslu á öllum skólastigum.  

Í aðgerð 1.A.4. um þróun skólaheilsugæslu í framhaldsskólum með áherslu á geðrækt og 

forvarnir er mikilvægt að hafa til hliðsjónar þá vinnu sem þegar hefur farið fram í 

framhaldsskólunum. Á undanförnum árum hafa sálfræðingar verið fengnir til starfa  við 

framhaldsskóla og hafa þróað sálfræðiþjónustu sem hluta af stoðþjónustu skólanna í góðu 

faglegu samstarfi við annað starfsfólk skólanna til að efla geðrækt og félags- og 

tilfinningafærni nemenda. Mikilvægt er að tryggja góða þverfaglega samvinnu við skólana og 

starfsfólk stoðþjónustu sem starfa í skólunum. Hér er einnig mikilvægt að raddir notenda 

þjónustunnar fái að heyrast, eins og lögð er áhersla á í aðgerðaráætluninni, raddir 

framhaldsskólanema börðust fyrir því á sínum tíma að fá sálfræðiþjónustu í framhaldsskóla. 

 

 

Fyrir hönd stjórnar fagdeildar sálfræðinga við skóla innan Sálfræðingafélags Íslands 

